
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
শীত বাসরে


শুষ্ক পত্র মর্ম্মরিয়া নিশ্বসিছে কাননে পবন,—

কোথা সে শারদ শ্যামলতা?

কোথা সে বসন্তভুক্ত আতি স্নিগ্ধ ফুল্ল উপবন?

পরিমলে কুসুমিতা লতা?

প্রকৃতির প্রফুল্লতা, সুখগাথা, লুকাল কোথায়

শীত-ক্লিষ্ট নিস্তব্ধ বিজনে?

যৌবন গিয়াছে মরে, মর্ম্মভরা প্রেমের ব্যাথায়;

জরা আজি বিচারে জীবনে।



আসিবে না সে যৌবন, ফিরে নিয়ে সুখ-উন্মাদনা?

কেন তারে চাও তুমি কবি?

শ্বসিওনা বহি বুকে সুষমার বিরহ-বেদনা,

ভোল সে কোমল শ্যাম-ছবি।

তীব্র দাহে কোথা তৃপ্তি? ক্ষিপ্ততায় কোথা প্রফুল্লতা?

বাঁধ আজি স্থিরতায় প্রাণ।

জলদ-গর্জ্জনে প্রাণে হানে ঘন দীপ্ত বিদ্যুল্লতা;

কি লাভ, বিলাপে গাহি গান?

